
VERGİ ÖDƏYİCİSİNİN HÜQUQ VƏ VƏZİFƏLƏRİ

l vergi orqanlarından qeydiyyat (uçot) yeri üzrə qüvvədə olan vergilər 
və onların ödənilməsi qaydasını və şərtlərini tənzimləyən normativ-
hüquqi aktlar, vergi ödəyicilərinin hüquq və vəzifələri, vergi 
orqanlarının və onların vəzifəli şəxslərinin səlahiyyətləri haqqında 
əvəzsiz olaraq yazılı məlumat almaq;

l vergi orqanlarından vergi qanunvericiliyinin tətbiq edilməsi 
məsələlərinə dair yazılı izahatlar almaq;

l vergi öhdəliyinin əvvəlcədən müəyyənləşdirilməsi barədə qərarın 
qəbul edilməsi məqsədilə vergi orqanlarına ərizə ilə müraciət etmək;

l Vergi Məcəlləsi ilə müəyyən edilmiş hallarda və qaydada vergi 
güzəştlərindən istifadə etmək;

l artıq ödənilmiş və ya artıq tutulmuş vergilərin vaxtında geri 
qaytarılmasını və ya əvəzləşdirilməsini tələb etmək;

l vergi münasibətlərində bilavasitə və ya öz nümayəndəsi vasitəsi ilə 
iştirak etmək;

l vergi yoxlaması ilə bağlı tərtib edilən aktların (protokolların) və vergi 
orqanlarının qərarlarının surətini almaq;

l vergi orqanlarından və onların vəzifəli şəxslərindən vergi ödəyicisinə 
münasibətdə vergilər haqqında qanunvericiliyə riayət olunmasını tələb 
etmək;

l vergi orqanlarının və onların vəzifəli şəxslərinin Vergi Məcəlləsinə və 
digər vergi normativ-hüquqi aktlarına uyğun olmayan aktlarını 
(qərarlarını) və tələblərini yerinə yetirməmək;

l müəyyən edilmiş qaydada vergi orqanlarının və onların vəzifəli 
şəxslərinin hərəkətlərindən (hərəkətsizliyindən) inzibati qaydada və (və 
ya) məhkəməyə şikayət etmək;

Vergi ödəyicisinin hüquqları

l qanunvericiliklə müəyyən edilmiş qaydada  kommersiya və (və ya) 
vergi sirrinin qorunmasını tələb etmək;

l vergi orqanlarının və ya onların vəzifəli şəxslərinin qeyri-qanuni aktları 
(qərarları) və hərəkətləri (hərəkətsizliyi) nəticəsində dəymiş zərərin tam 
ödənilməsini qanunvericiliklə müəyyən edilmiş qaydada tələb etmək;

l vergi yoxlamalarının aktları və digər materialları ilə tanış olmaq, vergi 
orqanlarına və onların vəzifəli şəxslərinə vergilərin hesablanması və 
ödənilməsi, habelə keçirilən vergi yoxlamalarının aktları üzrə öz rəyini 
bildirmək;

l xronometraj metodu ilə aparılan sonuncu müşahidədən sonra Vergi 
Məcəlləsində göstərilən müddətlərə riayət olunmaqla istehsal həcminin 
və ya satış dövriyyəsinin dəyişməsi ilə əlaqədar xronometraj metodu 
ilə yeni müşahidənin aparılmasını vergi orqanlarından tələb etmək;

l vergi orqanlarında müəyyən edilmiş qaydada qeydiyyatdan 
keçirilməsi üçün nəzarət-kassa aparatının müəyyən olunmuş modelini 
sifariş vermək;

l nəzarət-kassa aparatlarının tətbiqi məcburi olmayan fəaliyyət növləri 
də nəzərə alınmaqla, pul hesablaşmalarını Azərbaycan 
Respublikasının Nazirlər Kabineti tərəfindən müəyyən edilən meyarlara 
cavab verən və İqtisadiyyat Nazirliyi yanında Dövlət Vergi Xidmətinin 
elektron informasiya sisteminə real vaxt rejimində qoşulmuş nəzarət-
kassa aparatları vasitəsilə həyata keçirmək;

l vergi risklərinin minimallaşdırılması məqsədi ilə “Vergi partnyorluğu 
sazişi” bağlamaq üçün İqtisadiyyat Nazirliyi yanında Dövlət Vergi 
Xidmətinin müəyyən etdiyi formada ərizə ilə vergi orqanlarına müraciət 
etmək;

l Vergi Məcəlləsinə uyğun olaraq ƏDV-nin qaytarılması şərti ilə satışı 
həyata keçirmək üçün İqtisadiyyat Nazirliyi yanında Dövlət Vergi 
Xidməti tərəfindən müəyyən edilmiş formada ərizə ilə vergi orqanlarına 
müraciət etmək;

l vergi ödəyicisinin eyniləşdirmə nömrəsini (VÖEN) almaq;

l qanunla müəyyən edilmiş vergiləri, habelə Vergi Məcəlləsi ilə müəyyən 
edilmiş qaydada hesablanmış faizləri, tətbiq edilmiş maliyyə 
sanksiyalarını və digər məcburi ödənişləri ödəmək;

l gəlirlərinin (xərclərinin), o cümlədən vergidən azad edilən gəlirlərinin 
(xərclərinin) və vergitutma obyektlərinin uçotunu aparmaq;

l vergi bəyannamələrini (hesabatlarını) təqdim etmək;

l vergi orqanlarının qanuni tələblərini icra etmək, habelə vergi 
orqanlarının vəzifəli şəxslərinin qanuni fəaliyyətinin icra edilməsinə 
maneçilik törətməmək;

l vergi orqanlarına və onların vəzifəli şəxslərinə zəruri olan kağız və 
elektron daşıyıcılarda olan məlumatları və sənədləri (orta və iri 
sahibkarlıq subyektləri eləcə də maliyyə hesabatlarını), habelə 
mühasibat uçotu elektron formatda aparıldığı halda, özünün, 
filiallarının və digər struktur bölmələrinin elektron daşıyıcılarında olan 
məlumatlara və uçot bazalarına birbaşa və ya məsafədən çıxış imkanı 
yaratmaqla, həmin məlumatları vergi orqanının tələbi ilə təqdim etmək;

Vergi ödəyicisinin vəzifələri

l hesablanmış, yenidən hesablanmış, ödənilmiş və artıq ödənilmiş 
vergilər, məcburi dövlət sosial sığorta, işsizlikdən sığorta və icbari tibbi 
sığorta haqları, fаizlər, maliyyə sanksiyaları və inzibati cərimələrlə bağlı 
vergi orqanlarından elektron və (və ya) kağız daşıyıcılarda üzləşmə 
aktı tələb etmək.

l qanunvericiliklə müəyyən edilmiş müddətdə mühasibat sənədlərinin və 
vergilərin hesablanması və ödənilməsi üçün zəruri olan digər 
sənədlərin, habelə alınan gəliri (hüquqi şəxslər üçün çəkilən xərcləri 
də) və ödənilən (tutulan) vergiləri təsdiq edən sənədlərin 
saxlanılmasını təmin etmək;

l sadələşdirilmiş vergi üzrə sabit vergi məbləği ödəyən şəxslər üçün 
nəzərdə tutulan fəaliyyət növlərini “Sadələşdirilmiş vergi üzrə sabit 
məbləğin, məcburi dövlət sosial sığorta və icbari tibbi sığorta haqqının 
ödənilməsi haqqında qəbz” almaqla həyata keçirmək;

l vergi orqanında uçotda olan sifarişçi tərəfindən sadələşdirilmiş vergi 
üzrə sabit vergi məbləği ödəməklə fərdi qaydada sahibkarlıq fəaliyyəti 
göstərən şəxslərin həmin dövr üzrə vergi öhdəliyinin yerinə 
yetirilməsini təsdiq edən "Sadələşdirilmiş vergi üzrə sabit məbləğin, 
məcburi dövlət sosial sığorta və icbari tibbi sığorta haqqının 
ödənilməsi haqqında qəbz" təqdim etməklə işlərə cəlb edilməsini 
təmin etmək;

l aşağıdakı fəaliyyət növləri istisna olmaqla, pərakəndə ticarət, ictimai 
iaşə fəaliyyəti, yerləşmə vasitələri hesab edilən mehmanxana (hotel) və 
mehmanxana tipli digər obyektlər, tibb müəssisələri, bərbərxanalar, 
gözəllik salonları və kosmetoloji mərkəzlər tərəfindən göstərilən 
xidmətlər üzrə pul hesablaşmalarını Azərbaycan Respublikasının 
Nazirlər Kabineti tərəfindən müəyyən edilən meyarlara cavab verən və 
İqtisadiyyat Nazirliyi yanında Dövlət Vergi Xidmətinin elektron 
informasiya sisteminə real vaxt rejimində qoşulmuş nəzarət-kassa 
aparatı vasitəsi ilə həyata keçirmək:

ў  qəzet və jurnalların satışı (belə satış dövriyyəsinin ümumi 
dövriyyədəki payı 50 faizdən çox olduqda);

ў  kənd təsərrüfatı məhsullarının bazarlarda, yarmarkalarda və 
səyyar qaydada satışı;

ў  səyyar, bazarlarda və digər kütləvi ticarət yerlərində piştaxtadan, 
avtomobildən və qoşqu vasitələrindən pərakəndə satış fəaliyyəti;

ў  qiymətli kağızların və lotereya biletlərinin satışı;

ў  elektrik enerjisi, qaz, su, isti su təchizatı və mərkəzi qızdırma 
sistemi obyektlərinin fəaliyyəti;

ў  sabit vergi məbləği ödəməklə fərdi qaydada göstərilən bərbər 
fəaliyyəti.

l nağd pul hesablaşmaları aparılan zaman alıcıya çek, qəbz, bank 
çıxarışları və digər ciddi hesabat blanklarını təqdim etmək və həmin 
çek, bank çıxarışları və ya ciddi hesabat blanklarında qanunvericiliklə 
müəyyən edilmiş məlumatların əks etdirilməsini təmin etmək;

l lotereya biletlərinin, idman mərc oyunu biletlərinin və elektron idman 
mərc oyunu biletlərinin alışı istisna olmaqla nağd pul hesablaşmaları 
aparılan zaman alıcıya çek, qəbz, bank çıxarışları və digər ciddi 
hesabat blanklarını təqdim etmək və həmin çek, bank çıxarışları və ya 
ciddi hesabat blanklarında qanunvericiliklə müəyyən edilmiş 
məlumatların əks etdirilməsini təmin etmək;

l istismar zamanı nəzarət-kassa aparatının plombu pozulduqda və ya 
başqa nasazlıqlar yarandıqda vergi orqanlarına dərhal məlumat 
verməklə, NKA-dan istifadəni müvəqqəti dayandırmaq və həmin 
müddətdə nağd pul hesablaşmalarının qeydiyyatının Azərbaycan 
Respublikasının Nazirlər Kabineti tərəfindən müəyyən edilmiş qaydada 
aparılmasını və yaranmış nasazlığın 3 iş günündən gec olmayaraq 
aradan qaldırılmasını təmin etmək;

l sahibkarlıq fəaliyyəti məqsədləri üçün qeyri-rezident bank idarələrində 
və digər qeyri-rezident kredit təşkilatlarında hesabların açılması üçün 
vergi orqanlarından alınmış şəhadətnamə-dublikatların bildiriş 
hissəsində müvafiq qeydlər etməklə, bu hesablar üzrə əməliyyatlar 
aparıldığı tarixədək vergi orqanına təqdim etmək;

l nağdsız ödənişlərin aparılması üçün “İstehlakçıların hüquqlarının 
müdafiəsi haqqında” Azərbaycan Respublikası Qanununa uyğun 
olaraq POS-terminalların quraşdırılmasını və (və ya) “Elektron ticarət 
haqqında” Azərbaycan Respublikası Qanununa uyğun olaraq satıcı 
kimi fəaliyyət göstərdikdə, həmin Qanuna əsasən istehlakçıların 
elektron ödəniş etmək imkanını təmin etmək;

l vergi orqanı tərəfindən kameral və səyyar vergi yoxlamaları zamanı 
hesablanmış və ya yenidən hesablanmış vergilər, faizlər, habelə tətbiq 
edilmiş maliyyə sanksiyalarından verilmiş şikayətə məhkəmədə 
baxıldığı dövrdə və həmin şikayət üzrə məhkəmənin çıxardığı qərar 
qanuni qüvvəyə minənədək (vergi ödəyicisinin həmin vəsaitləri öz 
razılığı ilə ödədiyi hallar istisna olmaqla) əlavə hesablanmış məbləğin 
105 faizi həcmində pul vəsaitinin milli və ya xarici valyutada cari və 
digər hesablarında məxaric əməliyyatları üzrə dondurulmasını təmin 
etmək;

l Vergi Məcəlləsi ilə müəyyən edilmiş hallarda və qaydada vergi 
orqanlarının vəzifəli şəxslərinə əmlakın siyahıya alınmasına, həmin 
əmlakın məsul saxlamaya qoyulması üçün götürülməsinə zəruri şərait 
yaratmaq, habelə onların bu sahədə qanuni fəaliyyətlərinə maneçilik 
törətməmək;

l aşağıdakı şəxslər istisna olmaqla, digər şəxslər tərəfindən vergi 
ödəyicisi kimi uçotda olan şəxslərə mal, iş və xidmətlərlə bağlı Vergi 
Məcəlləsində nəzərdə tutulmuş qaydada elektron qaimə-faktura 
göndərmək:

ў  bank əməliyyatlarını həyata keçirən şəxslər tərəfindən müştərilərin 
hesabları üzrə xidmətlərin göstərilməsi;

ў  dövlət hakimiyyəti, yerli özünüidarəetmə orqanları və büdcə 
təşkilatları tərəfindən işlərin və xidmətlərin təqdim edilməsi;

ў  notariuslar tərəfindən (notariat hərəkətlərinin aparılmasına və 
notariat hərəkətləri ilə əlaqədar) xidmətlərin göstərilməsi;

ў  lotereya biletlərinin, idman mərc oyunları biletlərinin və elektron 
mərc oyunu biletlərinin satışı, habelə lotereya biletlərinin agent 
qaydasında satışı ilə bağlı xidmətlərin göstərilməsi;

l qanunla nağd qaydada həyata keçirilməsi məhdudlaşdırılan 
əməliyyatların yalnız nağdsız qaydada həyata keçirilməsini təmin 
etmək;

l məcburi nişanlama ilə nişanlanmalı olan malları məcburi nişanlama ilə 
nişanlanmaqla almaq, idxal etmək, satış məqsədi ilə saxlamaq və ya 
satmaq, habelə həmin malların dövriyyəsi ilə bağlı Azərbaycan 
Respublikasının Nazirlər Kabineti tərəfindən müəyyən edilmiş qaydaya 
riayət etmək;

l vergi orqanında uçotda olmayan fiziki şəxslərdən alınmış mallara görə 
alış aktını və "Avtomobil nəqliyyatı haqqında" Azərbaycan 
Respublikasının  Qanununa uyğun olaraq  avtomobil nəqliyyatı 
vasitəsilə əmtəə təyinatlı yüklərin daşınmasına görə elektron əmtəə-
nəqliyyat qaiməsini və yük avtonəqliyyatı üçün elektron yol vərəqini 
tərtib etmək;

Qeyd: Elektron əmtəə-nəqliyyat qaiməsi və yük avtonəqliyyatı 
üçün elektron yol vərəqi Nazirlər Kabineti tərəfindən təsdiq 
ediləcək elektron əmtəə-nəqliyyat qaiməsinin və elektron yol 
vərəqənin forması, tətbiqi, uçotu və istifadəsi qaydası ilə eyni 
gündə qüvvəyə minir.

l neft-qaz sahəsində fəaliyyəti olan və ya dövlət sektoruna aid edilən 
vergi ödəyiciləri istisna olmaqla, digər vergi ödəyiciləri tərəfindən idxal 
ediləcək mallar barədə Azərbaycan Respublikasının İqtisadiyyat 
Nazirliyi tərəfindən təsdiq edilən formada aşağıdakı məlumatları 
malların idxal olunacağı tarixədək qeydiyyatda olduğu vergi orqanına 
vermək:

l  mülkiyyət, icarə və ya digər əşya hüquqları əsasında istifadə edilən və 
(və ya) vergi orqanlarında təsərrüfat subyekti (obyekti) kimi uçota 
alınmış malların saxlanılacağı (boşaldılacağı) yer barədə; 

ў  mallar digər şəxslərə məxsus yerlərdə məsuliyyətli mühafizəyə və 
ya saxlanca verildiyi halda tərəflər arasında bağlanmış müqavilə 
və malların saxlanma yeri barədə;

ў  mallar sifariş əsasında gətirildiyi halda sifariş verən şəxslər barədə 
(sifarişçi vergi ödəyicisi olduqda VÖEN-i, fiziki şəxs olduqda adı, 
soyadı, atasının adı və FİN-i) və hər bir sifarişçi üzrə sifarişin 
məbləği barədə;

l lotereya təşkilatçısı tərəfindən lotereya biletlərinin, idman mərc oyunları 
operatoru tərəfindən idman mərc oyunu biletlərinin və elektron mərc 
oyunu biletlərinin satışı, lotereya biletlərinin və idman mərc oyunlarının 
satıcılarının haqları (mükafatları) haqqında məlumatların Azərbaycan 
Respublikasının İqtisadiyyat Nazirliyi tərəfindən təsdiq edilmiş formada 
lotereya təşkilatçısının və idman mərc oyunları operatorunun malik 
olduqları müvafiq olaraq informasiya sistemi və mərkəzi mərc oyunu 
sistemi vasitəsilə gündəlik əsasla Azərbaycan Respublikasının 
İqtisadiyyat Nazirliyi yanında Dövlət Vergi Xidməti qismində 
Azərbaycan Respublikasının İqtisadiyyat Nazirliyinin informasiya 
sisteminə ötürülməsini təmin etmək;

l ƏDV-nin məqsədləri üçün qeydiyyata alınmış vergi ödəyiciləri 
tərəfindən Vergi Məcəlləsində nəzərdə tutulan müddətlərdə təqdim 
etdikləri bəyannamələrlə eyni gündə İqtisadiyyat Nazirliyi tərəfindən 
müəyyən edilmiş formada vergi ili üzrə kreditor və debitor borcları 
barədə məlumatı elektron qaydada vergi orqanına təqdim etmək;

Vergi ödəyicisi olan şəxslər arasında ödəniş əməliyyatı aparılarkən 
əməliyyatı həyata keçirən banka və ya bank əməliyyatlarını həyata keçirən 
digər şəxslərə təqdim edilən ödəniş tapşırığında aşağıdakı məlumatları 
göstərmək:

l  Vergi ödəyicisi tərəfindən aparılan əməliyyatlar zamanı əməliyyatın 
xarakterindən asılı olaraq müəyyən edilmiş növdə elektron qaimə-
faktura verilən əməliyyatlar üzrə - elektron qaimə-fakturanın seriya və 
nömrəsi; 

l  Təqvim ayı ərzində eyni vergi ödəyicisindən müntəzəm və daimi 
əsaslarda alınan və elektron qaimə-fakturalar ilə rəsmiləşdirilən mallara 
(işlərə, xidmətlərə) görə ödəniş aparılarkən belə əməliyyatlar üzrə - 
tərəflər arasında bağlanmış müqavilə və ya həmin müqaviləyə əlavənin 
tarixi və nömrəsi;

l  Xarici ticarət fəaliyyəti üzrə - yük gömrük bəyannaməsinin seriya və 
nömrəsi, işlərin və xidmətlərin alışı ilə bağlı hesab faktura (invoys) 
sənədinin tarixi və nömrəsi;

l  Borc ödənişləri üzrə - təyinatında borc ödənişi olduğu göstərilməklə 
tərəflər arasında bağlanmış borc müqaviləsinin və ya borcun 
ödənilməsinə dair tələbnamənin tarixi və nömrəsi;

l  Avans ödənişləri üzrə - təyinatında avans ödənişi olduğu göstərilməklə 
tələbnamənin, yaxud tərəflər arasında bağlanmış müqavilə və ya 
həmin müqaviləyə əlavənin tarixi və nömrəsi.

l Vergi Məcəlləsi ilə müəyyən olunmuş digər vəzifələr.



VERGİ ÖDƏYİCİSİNİN HÜQUQ VƏ VƏZİFƏLƏRİ



MALİYYƏ SANKSİYALARI, FAİZLƏR VƏ
DİGƏR MƏSULİYYƏT TƏDBİRLƏRİ BARƏDƏ

VERGİLƏRƏ AİD
NƏŞRLƏR

Vergi və sığorta qanunvericiliyinin pozulması hallarına 
görə tətbiq olunan maliyyə sanksiyaları və digər 
məsuliyyət tədbirləri barədə məlumatı ”Maliyyə 
sanksiyaları, faizlər və digər məsuliyyət tədbirləri barədə 
Yaddaş” adlı bukletdən əldə edə bilərsiniz.


